
Къабарты-Малкъар Республиканы Маданият 
хазнасыны объектлерин къыралны жанындан 

къоруулауну управлениясыны таматасыны 
юсюнден

Къабарты-Малкъар Республиканы 
Башчысыны

У К А З Ы
1.Къабарты-Малкъар Ре-

спубликаны Конституциясыны 
81-чи статьясыны «б» пунктуна 
тийишлиликде ГОНТАРЬ Олег 
Николаевични Къабарты-Мал-
къар Республиканы Маданият 

хазнасыны объектлерин къы-
ралны жанындан къоруулауну 
управлениясыны таматасына 
салыргъа.

2.Бу Указ анга къол салыннган 
кюнден башлап кючюне киреди.

Къабарты-Малкъарда 
«Эл ипотека» деген льгота 
кредит программа барды-
рылып тебирегенли Рос-
сельхозбанкны республи-
када бёлюмю 35 кредит (78 
миллион сом) бергенди, 
деп билдиргендиле фи-
нанс учрежденияны пресс-
службасындан.

Банкда айтханларыча, 
анда бюгюнлюкге жый-
ырма миллион сом багъ-
асына он заявканы дурус 
кёрюп, республиканы Эл 
мюлк министерствосуна 
ашыргъандыла. Энтта да 
166 миллион сом багъа-
сына 70 заявканы юсю бла 
да иш бардырыла турады: 
бирлери сюзюудедиле, 
башхалары уа объект из-
леу чекдедиле.

Банкны бёлюмюню баш-
чысы Алим Сокуров айт-
ханнга кёре, эл ипотека 
бла бёлюм бюгюнлюкге 
78 миллион сом бергенди. 
Пандемияны хатасындан 
чеклениуле кийирилгенле-
ринде окъуна сурам хазна 
азаймагъанды. Заявка-
ланы асламысы Бахсан, 
Чегем, Черек районлада 

юйле сатып алыу бла бай-
ламлыдыла.

Быллай ипотеканы  став-
касы 2,7 процентди. Аны 
21-75-жыллыкъ граждан-
ла алыргъа боллукъдула. 
Кредит 25 жылгъа дери 
бериледи, ёлчеми 100 
минг сомдан башланып, 
юч миллион сомгъа дери 
жетерге боллукъду. Ле-
нинград областьда эмда 
Узакъдагъы Восток фе-
дерал округда жашагъан-
лагъа уа аны мардасы беш 
миллион сомду. Биринчи 
тёлеуню ёлчеми он про-
центден башланады.

Россельхозбанк дагъыда 
элледе жашагъанлагъа 
(23-65-жыллыкълагъа) 
абери сатып алыргъа деп 
къайтарыллыкъ болжа-
лы алты айдан башлап 
беш жылгъа дери жетген 
льгота кредит да береди. 
Бу ахчаны ёлчеми 30-250 
минг сомду (сагъынылгъан 
регионлагъа 300 минг сом 
бла чекленеди). Клиент  
энчи страхование этсе, аны 
ставкасы жаланда юч про-
цент боллукъду.

УЛБАШЛАНЫ Мурат.

РФ-ни Правительствосу 
регионлагъа медиклени 
солууларына деп  къошакъ 
халда 5 миллиард сомдан 
аслам жиберликди. Аны 

юсюнден буйрукъгъа РФ-ни 
Правительствосуну Пред-
седатели Михаил Мишустин 
къол салгъанды. Ол ахча 
Правительствону резерв 

фондундан алынырыкъды.
Къошакъ ахча  врачлагъа, 

орта эмда гитче медицина 
ишчилеге, терк болушлукъ 
берген службаны водитель-
лерине эмда власть орган-
лагъа бойсуннган медицина 
организацияланы РФ-ни 
Правительствосуну 2020 
жылда 2 апрельде чыгъ-
арылгъан 415-чи номерли 
эмда 2020 жылда 12 апрель-
де чыгъарылгъан 484-чю 
номерли буйрукъларына 
кёре быйыл кёллендириу 
халда тёлеуле этилген иш-
чилерине отпускнойларына 
деп жиберилликди. 

Къабарты-Малкъар ол иш-
леге федерал арадан 19,8 
миллион сом аллыкъды. 

Россей Федерацияны Жа-
шау журтланы кодексини 159-чу 
статьясыны 1-чи кесегине тий-
ишлиликде Къабарты-Малкъар 
Республиканы Правительствосу 
бегим этеди:

1.Жашау журт эмда ком-
мунал жумушла ючюн хакъ 
тёлегенде субсидияла тохташ-
дырыр ючюн жашау журтну 
бир адамгъа жетген  марда ке-
сегини стандартлары бу халда  
тергеледиле:

кеси аллына жашагъан адам-
гъа – 33 квадрат метр;

эки башлы юйюрге – 21 ква-
драт метр;

юч башлы юйюрге – 18 ква-
драт метр;

тёрт башлы юйюрге – 15 ква-
драт метр;

беш башлы юйюрге – 12 ква-
драт метр;

алты  эм андан да кёп адамы 
болгъан юйюрге – 10 квадрат 
метр.

2.Къабарты-Малкъар Респу-

бликада 2020 жылда жашау 
журт эмда коммунал жумушла 
ючюн хакъ тёлегенде субсидия 
алыргъа эркинликлери болгъан 
инсанланы белгилеген заманда 
хайырланылгъан стандартла 
бу бегимни 1-16-чы номерли 
къошакъларына кёре тохташ-
дырыладыла.

3.Къабарты-Малкъар Респу-
бликада 2020 жылда жашау 
журт эмда коммунал жумушла 
ючюн хакъ тёлегенде инсанла-
ны къоранчлары  файдалары-
ны ненча процентин тутаргъа 
кереклисин бу халда тохташ-
дырыргъа:

кеслери алларына жашагъан 
пенсиячылагъа эмда пенсияда 
болгъан  эр бла къатыннга -12 
процент;

къалгъанлагъа – 15 процент.
4.Бу бегим басмаланнгандан 

сора он кюн ётюп кючюне алай 
киреди эмда 2020 жылда 1 
январьда башланнган право 
ишледе хайырланылады.

КъМР-ни Башчысы Каз-
бек Коков Правительствону 
келечилери бла видеокон-
ференция амал бла кен-
геш бардыргъанды. Анда 
КъМР-ни январь-июнь кези-
уде социал-экономикасын 
айнытыуну ал шартлары 
сюзюлгендиле, сёз коро-
навирус жукъгъан ауруу 
жайылгъан кезиуде эконо-
миканы эм социал сфера-
ны  ышаннгылылыкъларын 
жалчытыуну мадарларыны 
юсюнден да баргъанды. 

Казбек Коков, аны ача, 
жылны экинчи кварталын-
да коронавирусха къажау 
мадарлагъа баш магъана 
бурулгъанын чертгенди.  
Бюгюнлюкде республи-
када хал тапланнганды, 
карантин бла байламлы 
кийирилген тыйгъычла аз-
аздан кетериледиле. Бю-
гюнлюкде экономика толу 
кючю бла  ишлейди дерге 
боллукъду: «Энди уа ре-
спубликаны мындан ары 
айнытыуну амалларына 
къараргъа, пандемияны 
эсге алып, тийишли жумуш-
ла бардырыргъа, къыралны 
Президентини буйрукъла-
рыны чеклеринде страте-
гиялы муратла салыргъа 
керекди»,-дегенди респу-
бликаны оноучусу.

 - COVID-19 бла байламлы 
хал, къытлыкъ салгъанына 
да къарамай, къыралда,   
битеу дунияда да эконо-
микада тамамланнган кёп 
жумушланы тюрлендирир-
ге, жангыртыргъа, алагъа 
башха кёзден къараргъа 
онг бергенди. Шёндю уру-
нуу, товар рынокла алы-
шынадыла. Бизге да артха 

къалмай, алагъа къаты-
шыргъа, экономиканы ай-
нытыуну, социал сфераны 
игилендириуню онгларын 
ачыкъларгъа тийишлиди.   
Саулукъ сакълауну, билим 
бериуню, гитче эм орта-
лыкъ бизнесни болумларын 
игилендириу, IT-кластерни 
къурау, промышленность-
ха бийик технологияла-
ны сингдириу, эл мюлк 
продукцияны жангы ры-
нокларына къошулуу, ич 
туризмни айнытыу бютюн-
да магъаналыдыла»,-деп 
чертгенди Казбек Коков. 

КъМР-ни Правительство-
суну шартларына кёре, 
жылны аллындан бери оз-
гъан алты айда файда-
ла 19,5 миллиард сомгъа 
жетгендиле. Ол а жылны 
планыны 49,6 проценти 
тенгли бирди - былтырны бу 

кезиуюню  126,0 проценти 
тенгли. Алай республика-
ны кеси файдалары (на-
логла эм андан тышында 
фондладан) 89,5 процентге 
азайгъандыла. 

 2020 жылда 1 июльда 
къоранчла (былтырны бу 
кезиую бла тенглешдирген-
де) 18,5 процентге ёсген-
диле. Ахчаны 80 проценти 
социал магъаналы жумуш-
лагъа къоратылгъанды. Ол 
санда инсанлагъа тёлеуле-
ге, айлыкъгъа, коммунал 
жумушлагъа, дарманла бла 
жалчытыугъа, муниципал 
къуралыулагъа, бюджет-
ле аралы трансфертлеге, 
ишлемеген инсанлагъа 
медицина страхованияны 
жумушларына.

Ал шартлагъа кёре, про-
мышленностьну индекси 
110,7 процентге жетерикди, 

эл мюлкде продукцияны 
ёлчеми 102 процент, къу-
рулушда 100,8 процент, 
асламлы капиталгъа инве-
стицияла 101 процент, тыш 
къыралла бла сатыу-алыу 
149,9 процент (былтырны 
бу кезиую бла тенглешдир-
генде) болгъандыла. Ичер 
сууну, кийимлени, электрон 
эм оптикалы затланы, элек-
трооборудованияны, авто-
транспортну, прицеплени, 
полуприцеплени чыгъарыу 
кёбейгенин белгилерчады. 

Миллет проектледе бла 
къырал программалада 
белгиленнген жумушла 
андан ары тамамланадыла. 

Коронавирусха къажау 
мадарла ючюн  розница 
сатыу-алыуну ёлчеми 91,2 
процент, адамланы хакъ тё-
леп жумушларын толтуруу   
88,9 процент  болгъандыла. 

Республикагъа солургъа 
келген туристлени  саны 
уа эки кереге азайгъанды. 
Предприниматель иш бла 
кюрешгенле да 2 процентге  
аз болгъандыла.  

Республиканы инсанла-
рына къырал социал болуш-
лукъ къалай берилгенини 
юсюнден урунуу эм социал 
къоруулау министр Асанла-
ны Алим билдиргенди. Аны 
айтханына кёре, жылны би-
ринчи жарымында  социал 
болушлукъгъа 3,5 милли-
ард сом къоратылгъанды. 
Ол а былтыр сау жылны 
ичинде тёленнген ахчадан  
кёпдю. Быйылны ахырына 
дери социал тёлеулени ёл-
чеми 7,8 миллиард сомгъа 
жетериги белгиленеди. 

Пособияланы 90 мингден 
аслам сабий алгъандыла. 
Алгъын тохташдырылгъан 
хар айдан тёленнген посо-
бияланы болжаллары 2020 
жылда 1 октябрьге дери 
созулгъандыла. 

2020 жылда 1 январьдан 
юч жылдан 7 жылгъа дери 
сабийлеге къырал болуш-
лукъ кийирилгенди. Аны 
файдалары жашау этерге 
жетерик ахчаны эм аз ёл-
чемине  жетмеген юйюрле 
алыргъа боллукъдула. Был-
лай юйюрледе сабийлеге 
хар айдан 6853,5 сом тёле-
нирикди. Быйыл а бу къырал 
себепликни 24 минг сабий 
аллыкълары белгиленеди. 

 РФ-ни Пенсия фондуну 
КъМР-де Управлениясы 
белгили этген шартлагъа 
кёре, 16 жылгъа дери са-
бийлеге 10-шар минг сом 
тёленнгенди, бу болуш-
лукъну 148 241 бала ал-

гъандыла, битеу да бирге бу 
жумушлагъа 1,4 миллиард 
сомдан асдам къоратыл-
гъанды. Дагъыда туугъан-
дан  юч жылгъа дери бала-
чыкълагъа бир кере 5-шер 
минг сом бёлюннгенди, бу 
болушлукъну да 31 875 са-
бий алгъандыла, битеу да 
бирге 221,2 миллион сом 
юлешиннгенди. 

Беш эм андан кёп сабий-
ни ёсдюрген 89 юйюрге уа 
республиканы бюджетин-
ден жашау болумларын 
игилендириуге сертифи-
катла берилгендиле – 250 
мингишер сом. 

Экономикада, социал 
сферада къытлыкъны ха-
тасы урунуу рынокга  жет-
генди. Январьдан июль-
гъа дери халкъны иш бла 
жалчытыу органлагъа иш 
излеп 61 минг адам кел-
гендиле. Аладан 43,5 мин-
гине «ишсиз» деген статус 
берилгенди, ол санда 41 
минги ишлерин мартда тас 
этгендиле. Ол а 2019 жыл-
ны кёрюмдюлеринден 8,5 
процентге кёпдю. Келген-
лени 90 процентине,  ишсиз 
болгъаны тохташдырылып,  
пособие тёленнгенди. 

КъМР-ни Башчысыны буй-
ругъу бла республикалы 
бюджетден 14 768 инсаннга 
(2020 жылда 1 мартдан сора 
ишлерин тас этгенле) посо-
бие бла бирге апрель-май 
кезиуде 5 минг сом багъасы 
болушлукъ да этилгенди. 
Бу жумушлагъа 75 миллион 
сом къоратылгъанды.

КъМР-ни Башчысыны бла 
Правительствосуну 

пресс-службасы. 

Коронавирус жукъгъанланы саны ре-
спубликада беш минг бла жарымдан 
озгъанды – бюгюнлюкде ауруу 5604  
инсанында ачыкъланнганды. 13 июльда   
жукъгъанланы тизмеси 42 пациентге 
кенгергенди. Тийишли багъыудан сора  
вирусдан 4801 пациент сау болгъандыла. 
Ол санда 13 июльда аны 56 инсаныбыз 
хорлагъандыла.  

Медицина болушлукъ берилгенлени 
саны мингден азайгъанын белгилерчады 
– 743 саусуз. Озгъан ыйыкъны ичинде 
(6 июльдан бери) вирусдан бир адам да   
ауушмагъанды, болсада пандемияны 
аллындан бери, аны ауурлугъун кётю-
ралмай, 60 инсаныбыз ёлгендиле.  Ко-
ронавирус КъМР-де жайылып башлагъан 
кюнден бери 105,4  мингден аслам тест 
бардырылгъанды.  

Оператив штабдан белгили этген-
лерича, 11-22 июньда КъМР-де ауруу 
жукъгъанланы саны азая, бюгюнлюкде 
республикада эпидемиология болум 
ышаннгылыды. «Ыйыкъны ичинде госпи-
тальлагъа жатдырылгъанла 31 процентге 
азайгъандыла. Аны бла бирге саулукъ 
сакълау учреждениялагъа вирусну хата-
сындан халлары осал болуп келтирилген-
ле да эки кереге азайгъандыла эмда 12 
процент болгъандыла»,-деп билдирген-
диле штабдан. 

Шимал Кавказны юсюнден айтханда, 
битеу да бирге коронавирус округда 33,8 
минг адамгъа жукъгъанды, андан 779 па-
циент ауушхандыла. Ауругъанланы саны 
бютюнда Дагъыстанда кёп болгъан эсе 
(8514 адам), бюгюнлюкде аланы асламы 
сау болуп, медицина болушлукъ 1250 
пациентге бериледи. Къарачай-Черкесде 
вирус 4065 инсанда ачыкъланнганды, 
бюгюнлюкде уа саулукъ сакълау учреж-
дениялада 1668 адам турадыла. 

Болум Чечен Республикада ышаннгы-
лыды. Анда бир кюннге ауруу жаланда 
10 адамгъа жукъгъанды. Пандемияны 
аллындан бери анда 1842 адам ауругъ-
андыла, шёндю медицина болушлукъ 
570 пациентге бериледи. Бу жаны бла 
тарихде уа Шимал  Осетия-Аланияда эм 
аздыла –   алада медицина болушлукъ  
489 инсаннга бериледи. 

Россейде  коронавирус   733,6 мингнге 
жууукъ адамгъа жагъылгъанды, ол санда 
13 июльда  ол 6537 адамгъа жукъгъанды.     
Пандемия башланнгандан бери вирусдан 
504   минг инсан сау болгъанды. Къырал-
да  андан 11 439  инсан ауушханды.  

Былайда бир сейир шартны сагъыныр-
чады. РФ-ни Къоруулау министерство-
сундан белгили этгенлерича, 24 июньда 
Хорламны Парадындан сора вирусдан 
бир адам да аурумагъанды. Аны мини-
стерствону аскер-медицина управле-
ниясыны башчысы Дмитрий Трифонов 
билдиргенди. 

Парадны аллында кёпле аны барды-
рыргъа алыкъа эртте болгъанын айта 
эдиле. «Алай   профилактика, къоруула-
ныу мадарланы хайырындан бир аскерчи 
да жукъмагъанды»,-дегенди ол. 

 Битеу да бирге уа Хорламны парадына 
13 мингден аслам аскерчи къатышхан 
эдиле.  

Джонс Хопкинс атлы университет 
белгили этген тарихлеге кёре уа, битеу 
дунияда бу ауруу  12,87 миллион адам-
гъа жукъгъанды, аладан 568,5  мингден 
аслам   ёлгендиле. Американы бирлеш-
ген штатларында ауругъанланы саны 
юч миллиондан озгъанды – 3,3 миллион 
пациент. Жукъгъанланы саны Брази-
лияда ёсгенлей  барады– 1,86 миллион  
адам. Индия аурууну жайылыууна кёре 
ючюнчю жерге чыкъгъанды -  анда 849,5 
минг адам ауругъанды. Россей тёртюнчю 
жердеди. 

13 июльда уа Къазахстанда коронави-
русдан ауушханланы хурметине бушууну 
кюню бардырылгъанды. Аны юсюнден 
указгъа республиканы башчысы  Касым-
Жомарт Токаев къол салгъанды. «Эпиде-
мия белгили. фахмулу адамларыбызны 
жашауларын юзгенди. Аланы жууукъ-
ларына къайгъы сёз береме. 13 июль а 
миллет бушууну кюнюча бардырылады»,-
дегенди ол, бу оноуну ангылата.

Коронавирусну профилактикасында 
халкъ медицинаны хайырлылыгъыны 
юсюнден кёп айтылады. Болсада, алим-
лени оюмларына кёре, ауруу жукъмаз 
ючюн бек алгъа адамла кёп жыйылгъан 
жерлеге бармазгъа, жётел этгенледен, 
чючгюргенледен  кери турургъа, ка-
рантинде болгъанла бла тюбешмезге 
керекди.  

Болсада бал, сарымсах, цитрусовыйле 
адамны иммунитетин кючлерге болуша-
дыла. Сёзге, игчи уа, кёпле  аны аурууну 
баш профилактикасы сунадыла, вирус-
дан сакъламайды, ол угъай, адамны са-
улугъуна бютюнда уллу заран келтиреди. 

ТИКАЛАНЫ Фатима 
хазырлагъанды. 

Къабарты-Малкъар Республикада 2020 жылда 
жашау журт эмда коммунал жумушла ючюн 

хакъ тёлегенде субсидия алыргъа эркинликлери 
болгъан инсанланы белгилеген заманда хайырла-
нылгъан стандартланы тохташдырыуну юсюнден

Къабарты-Малкъар Республиканы 
Правительствосуну

Б Е Г И М И

Минги тауда жангы тау-
лыжа жол ишленип баш-
ланнганды. Ол 3800 метр 
бийикликде ётерикди, 
кеси да къыйынлыгъы 
эм уллугъу бла «къызыл-
гъа»  саналырыкъды. 

Бусагъатда жангы жол 
боллукъ жерни таплан-
дырыу, къая тиклени ха-
зырлау жумушла тамам-
ланадыла. Экономиканы 
айнытыу министерстводан 
билдиргенлерине кёре, 
проектни толтурууну бирин-
чи кесегинде битеу керекли 
документация жарашды-
рылгъанды. Трассаны тий-
ресинде курт юзюлюуден 
сакъларча къарны тыйгъан 
буруула орнатылгъанды-
ла. Жол хайырланыугъа, 
белгиленнгенича, къышда 
берилликди. 

Жолну кенглиги 40 метр, 
узунлугъу 1,5 километр, 
бийикликлени тюрленн-
генлери уа 400 метрден 
аслам боллукъдула. «Ши-
мал Кавказны курортлары» 
компанияны генеральный 

директору Хасан Тими-
жев айтханнга кёре, бю-
гюнлюкде Гара-Башында 
«къызыл» къыйынлылыгъы 
болгъан дагъыда бир лыжа 
жол барды, экинчисин иш-
леу анга ауурлукъну женгил 
этерикди, солугъанлагъа 
да учуу эркин боллукъду.  

Шёндю курортда тау-лы-
жа жолланы узунлукълары 
15,4 километрге жетеди, 
7 подъёмник да барды. 

2015 жылда анда гондол 
канат жолну 3-чю очереди 
ишленнген эди, ол, адам-
ланы таугъа 3 874 метрге 
дери элтип, Европада эм 
бийикге саналады. 

10 июльда карантин-
ден сора «Элбрус» курорт 
ачылгъанды,  къонакъ 
юйле, ашханала да ишле-
рин башлагъандыла. 

КУЛЬЧАЛАНЫ Зульфия.

Медиклени солууларына – 
20 миллион сом чакълы бир

Къабарты-Малкъар Республиканы
Правительствосуну Председатели           МУСУКЛАНЫ А.

Экономиканы бла социал сфераны айнытыуну 
жарым жылгъа эсеплери сюзюлгендиле

2020 жылны     6 июлу Нальчик ш.        №144-ПП

ОНОУ

Солуу

Энтта бир тау-лыжа трасса

ОПЕРАТИВ ШТАБ

Медицина болушлукъ 
берилгенлени саны азайгъанды

Курортла

Тинтиуле

Буруннгулу эсгертме табылгъанды
Къарачай-Черкесде «Адыл-Халкъ 2» атлы обаны 

къазыу ишле башланнгандыла. Бу буруннгулу ар-
хеология эсгертме бизни эрабызгъа дери ючюнчю 
мингжыллыкъда къуралгъанды. Анда шёндюден 
окъуна доммакъдан айбат затла, темир бичакъ, 
къумач хурттакла, къурманлыкъ малланы сюекле-
ри да табылгъандыла. 

Битеу табылгъан затла  реставрациядан сора 
Байчор улуну атын жюрютген тарых-маданият 
эмда табийгъат музей-заповедникге бла Къара-
чай-Черкес къырал университетни археология 
музейине салынырыкъдыла.  

Орус устазлагъа жораланып
Дагъыстанда орус устазланы юслеринден жан-

гы китап чыкъгъанды. Анда 1940-1970 жыллада 
республикагъа келип ишлеген юч мингден аслам 
педагогну юсюнден жазылады. "Аланы асламысы  
къызла болгъандыла. Ала дагъыстанлыланы орус 
тилде сёлеширге бла жазаргъа юйретгендиле, 
орус эмда дуния адабият бла шагъырейленирге 
онг бергендиле», - дегенди проектни башламчысы 
Патимат Геличова «РГ» газетге.

Беш жыл мындан алгъа китапны биринчи кесеги 
басмаланнганды. Анда 500 орус устазны юсюнден 
жазылгъанды. Андан сора жамауатны тилеги бла 
дагъыда бир китап жыйышдырыргъа тюшгенди. 

Дагъыстанда орус устазланы къыйынларын унут-
магъандыла. 2006 жылда Махачкъалада «Орус 
устазгъа эсгертме» деген мемориал комплекс 
сюегендиле. Ол Россейде биринчи эди.  2018 
жылда уа  Усемикент элден Заид Абдулагатов  
кесини ахчасына ол жерли школну арбазында 
орус устазгъа эсгертме ишлетгенди.

Той мекямла ачыладыла
Чечен Республикада алгъын коронавирус ючюн 

жабылып тургъан банкет заллада тойла барды-
рыргъа эркин этип башлагъандыла. Аны юсюнден 
регионну башчысы Рамзан Кадыров Интернетни 
юсю бла билдиргенди. «Мен той мекямланы ачар-
гъа оноу этгенме, жаланда социал мардаланы 
сакъларгъа керек боллукъду эмда къонакъланы 
санын да жарымына къысхартыргъа тюшерикди»,-
дегенди ол.   

Ол дагъыда ол излемле къалай толтурулгъан-
лары ючюн жууаплы болгъан органла контрольну 
кючлендирликлерин эсгертгенди. «Ауруу гунч бо-
луп кетмегенди, къоркъуу сакъланады. Аны себеп-
ли кесигизни бла жууукъларыгъызны къоруулар 
ючюн, жорукъланы сансыз этмезге керекди»,-деп 
къошханды. 

Элия ургъанны 
ёлюмден къутхаргъандыла   

Ингушетияны республикалы клиника больни-
цасыны врачлары элия уруп, ичинде кёп органы 
кюйген эмда жыртылгъан биреуню ёлюмден къут-
харгъандыла. 

Жауун жауа тургъанлай, Салауди Ахматов 
балконнга чыкъгъанды. Олсагъат аны терезени 
сындырып ётген элия ургъанды. «Хар затым асы-
ры ачыгъандан не болгъанын ангылагъан окъуна 
этмегенме. Къарасам, полда – иегилерими бир 
кусоклары, отоугъа киргенимде уа, кюзгюде че-
гилерими аркъамда кёрдюм. Да манга боллугъу 
болуп турады да, дедим»,- деп эсгереди Салауди 
ол къаргъышлы ингирни.

Аны олсагъат больницагъа жетдиргендиле. Мы-
чыргъа арталлыда жарарыкъ тюйюл эди – 46-жыл-
лыкъ саусуз юч литрден артыкъ къанын тас этгенди. 
«Элия сол жанында къолтукъ тюбюнден уруп, 
аркъасындан чыкъгъанды. Насыпха, ол заманда 
аны бир къолу жюрегин жабып тура эди, алайсыз 
олсагъат ёллюк эди»,-дейди хирург Башир Аушев. 

Хирургланы бригадасы беш сагъатны саусузну 
къатындан кетмегендиле. Ахыр сагъатны уа фона-
рикни жандырып ишлегендиле: къаты желни хата-
сындан ток ёчюлген эди. Къалай-алай болса да, 
Салауди Ахматовну ёлюмден къутхаргъандыла.

Бир элчилерине хурмет этип 
Дагъыстанны Къызылюрт районуну Кироваул 

элинде жашагъанла, сход бардырып, элни атына 
Абдулманап Нурмагомедовну – UFC-ни женгил 
ауурлукъда чемпиону  Хабиб Нурмагомедовну – 
тренерини бла атасыны атын атаргъа оноулашхан-
дыла. Аны юсюнден  "РГ" газетге муниципалитетни 
администрациясындан билдиргендиле.

Диагностика игиленнгенди      
РФ-ни Саулукъ сакълау министерствосуну 

штатда болмагъан баш онкологу Андрей Каприн, 
ракдан ауругъанланы статистикасыны юсюнден 
РИА Новостиге оюмун билдире, Россейде былтыр 
ол ауруу биринчи кере ачыкъланнганланы саны 
ёсгенин чертгенди. Ол а, врачны оюмуна кёре, 
диагностика эмда медицина болушлукъ игиленн-
гени бла байламлыды. 

Ол айтханнга кёре, ол аман ауруудан  саусуз-
ланы биринчи кере ачыкълау артыкъда иги  Ара 
эмда Приволжск федерал округлада къуралгъан-
ды. Саулай къыралны юсюнден  айтханда, ракдан 
ауругъанла артыкъда кёп  Архангельск областьда 
ачыкъланнгандыла.  Шимал Кавказда уа жангы 
онкология диагнозла барысындан да аз тохташ-
дырылгъандыла. 

ТЕКУЛАНЫ Хауа хазырлагъанды.

2020 жылда гитче эм орта-
лыкъ бизнесни субъектлери-
не эмда социал жумушланы 
толтургъан коммерциялы 
болмагъан организациялагъа  
жангы коронавирус аурууну 
профилактикасын тамамла-
угъа субсидияла бериуню 
низамы тохташдырылгъан-
ды. Ол жаны бла РФ-ни 
Правительствосуну 976-чы 
номерли  бегими  быйыл 2 
июльда къабыл кёрюлгенди. 

Ненча сом бёлюнеди
КъМР-ни прокуратурасындан 

бизге ангылатханларыча, субси-
дия бир кере бериледи.   Бу тё-
леуле Роспотребнадзорну эсгер-
тиулери бла COVID-19 ауруугъа 
къажау мадарланы чеклеринде 
бёлюнеди. Белгилисича, ишчи 
жерледе, тюкенледе маскала, 
къол къапла киерге, адамланы 
температураларын ёнчелеу ма-
дарла къураргъа, отоулада де-
зинфекция бардырыргъа тийиш-
лиди. Субсидия организацияла 
бу жумушлагъа къоратхан ачха-
ны бир кесегин артха къайтарыр 
ючюн кийирилгенди.  

Алай бла  федерал бюджетден 
гитче эм орталыкъ бизнесни 
предприятияларына эм социал 
жумушланы толтургъан ком-
мерциялы болмагъан органи-

зациялагъа коронавирусну про-
филактикасына ахча бериледи. 
Субсидияны ёлчеми 15 минг 
сомгъа жетеди – ал кезиуде 
профилактика жумушлагъа къо-
ранчла тенгли бир.  Андан сора 
да, хар ишчиге терлегип (2020 
жылда майда шартлагъа кёре), 
энтта 6500 сом бёлюнеди.  

Кимле тийишлидиле 
Субсидияны алыр ючюн гитче 

эм орталыкъ бизнесни предпри-
ятияларыны къырал реестринде 
турургъа керекди. Аны уа Феде-
рал налог службаны сайтында 
табаргъа боллукъду. 

Ахча битеу организациялагъа 
берилмегенин айтырчады. Анга 
тийишлилени тизмеси  бегим-
де барды. Субсидияны спорт, 

физкультура-саулукъ сакълау, 
солууну къурау бла байламлы 
предприятияла, санатор-курорт 
организацияла, къонакъ юйле, 
аш-суу бла жалчытхан жерле, 
компьютерлени, юйде хайыр-
ланылгъан башха техниканы 
тапландырыу бла кюрешгенле, 
химчисткала, чач къыркъыучу 
эм косметология жумушла та-
мамлагъанла, къошакъ билим 
бериу сферада ишлегенле алал-
лыкъдыла. 

Бегимде  т урист сфераны 
организациялары энчи белги-
леннгендиле. Алагъа «РФ-де 
турист ишни юсюнден» федерал 
законнга къонакъ юйлени, тау-
лыжа трассаланы, пляжланы 
классификациясына кёре оноу 

этилликди. Анга кёре, къонакъ 
юйлеге субсидия жаланда ото-
уланы саны жюзден кёп болмаса 
берилликди. 

Коммерциялы болмагъан со-
циал жумушланы толтургъан ор-
ганизацияланы юслеринден айт-
ханда, ахчаны билим бериу жаны 
бла лицензиялары болгъан энчи 
организацияла алаллыкъдыла.  
Ала коронавирусдан бютюнда 
уллу заран сынагъан НКО-ланы 
тизмесинде болургъа кереклисин 
да белгилерчады. 

 Дагъыда бу болушлукъну алыр 
ючюн организацияны налогла 
эм страховой тёлеуле жаны 
бла борчлары юч минг сомдан 
озмазгъа тийишлиди. Банкрот 
халгъа жетген, ЕГРЮЛ-ни тизме-
синден кетериуню юсюнден оноу 
чыгъарылгъан организацияла да 
алаллыкъ тюйюлдюле бу къырал 
себепликни. 

Къалай алыргъа 
Субсидияны алыр ючюн 15 

июльдан 15 августха дери кези-
уде Федерал налог службагъа 
заявление жазаргъа керекди.  
Аны юлгюсю бегимде барды. До-
кументни электрон халда жибе-
рирге, къагъытда жазып берирге 
да онг барды. 

Налог служба заявленияда 
болгъан шартланы тинтгенден 
сора, субсидиягъа тийишлилени 

тизмесин къурап, аны Федерал 
Казначействогъа берликдиле 
– ахчаны бу орган бёллюкдю. 
Заявленияда организацияны 
(энчи предпринимательни) счё-
туну тарихлери налог органлагъа 
банкла кёргюзтген шартла да 
бир болургъа керекдиле. Ансыз 
субсидияны бермей къояргъа 
боллукъдула. 

Къалай къоратыргъа
Бегимде субсидияны къоратыу-

ну юсюнден жорукъла жокъдула. 
Аны себепли налог неда башха 
органла ахча къалай къоратыл-
гъанын сураргъа эркин тюйюл-
дюле. Болсада санитар излемле-
ге тийишлиликде коронавирусну 
жайылыууну профилактикасын 
бардырыргъа керекди. Ансыз 
предприятиялагъа ишлерге эр-
кин этилмейди. 

Субсидиягъа  заявленияда 
жалгъан шартла ачыкъланса-
ла, ахчаны артха къайтарыргъа 
тюшерикди. Башхача айтханда, 
налог служба предприятияны 
ишчилерини юсюнден шартла  
семиртилип кёргюзтюлгенин 
тохташдырса, профилактикагъа 
берилген ахчаны толусунлай 
артха берирге керек боллукъду.

ТИКАЛАНЫ Фатима 
хазырлагъанды. 

Европаны бек бийик тауу 
Элбрусда пандемия ючюн 
тохтап тургъан канат жолла  
ишлеп башлагъандыла. Аны 
юсюнден «Элбрус» курорт 
билдиргенди.

-10 июльдан бизни канат 
жолларыбыз алгъыннгы 
низам бла ишлеп башлагъ-

андыла. Биз къонакълагъа 
сюйюп тюберикбиз, алай 
шёндюгю болумну унут-
мазгъа эмда сакъ болургъа 
чакъырабыз. Къоркъуусуз-
лукъну жалчытыр ючюн 
быллай жорукъла тохташ-
дырылгъандыла:  канат 
жоллада бир вагоннга эки 

адамдан кёп олтурургъа 
жарамайды… Жамауат кёп 
жыйылгъан жерледе, ка-
наткагъа миннгенде да бир 
бирден узакъда турургъа, 
жукъгъан ауруудан къоруу-
ланыуну башха мадарларын 
да этерге керекди... 

Сизни къоркъуусузлугъ-
угъузну жалчытыр ючюн 
биз къолубуздан келгенни 
аямайбыз. Канаткала ачы-
лыр кюн аланы кезиулю 
кере дезинфекция этгенбиз. 
Мындан ары да  адамны 
къолу жетер хар затны да 
вирусланы ёлтюрген дар-
ман суула бла тазалагъан-
лай турлукъбуз, - деп ышан-
дыргъандыла компанияда 
ТАСС-ны корреспондентин..

Бюгюнлюкде "Элбрус" 
курортну тап жарашдырыл-
гъан тау-лыжа трассалары 
(15,4 км), жети да подъ-

ёмниклери бардыла. 2015 
жылда анда ючюнчю гондол 
канат жол ишленнгенди. Ол 
Европада бек бийикде тар-
тылгъаннга саналады – 3847 
метрде.     

Къабарты-Малкъарны ту-
ризм бла байламлы битеу 
объектлери быйыл мартны 
ахырындан бери жабылып 
эдиле. 10 июльдан а респу-
блика чек салыуну кетери-
уню экинчи кезиуюне кёч-
генди. Медицина ишлерин 
бардырыргъа эркинликле-
ри болгъан санатор-курорт 
организацияла да ачылып 
башланнгандыла. Курорт 
районлада орналгъан тур-
базалагъа, къонакъ юйлеге, 
пансионатлагъа ишлерин 
башларгъа эркин этиледи. 
Ала жаланда номерлерин 
бир жолгъа 75 процентден 
асламгъа толтурмазгъа 

керекдиле. Курорт инфра-
структураны объектлери-
канат жолла, тау-лыжа трас-
сала, суу ичерча жерле да 
- ачыла тебирегендиле.

Къабарты-Малкъар Ре-
спубликаны Курортла эм 
туризм министерствосу-
ну шартларына кёре, 2018 
жылда регионнга солургъа 
552,3 минг адам келгенди 
(Минги тауну тийресин а 
392,3 минг адам жокъ-

лагъанды). Былтыр а ре-
спубликада 602 минг адам 
солугъанды (Минги тауну 
тийресинде - 451,6 минг). 
2020 жылда уа пандемия 
ючюн битеу турист объект-
ле жабылгъандыла эмда 
жылны биринчи жарымын-
да туристлени саны 50 про-
центге азайгъанды.

ЮСЮПЛАНЫ Галина 
хазырлагъанды. 

Россейни Илмула ака-
демиясыны В. Л. Комаров 
атлы ботаника институтуну 
битеулю геоботаника лабо-
раториясыны келечилери 
Къабарты-Малкъарда Бий-
ик тау заповедникни тий-
ресинде къайын терекле 
эмда бурун заманладан 
бери сакъланнган битим-
ле аслам ёсген жерледе 
тинтиуле бардыргъандыла.

Заповедникни башчысы-
ны экологиядан жарыкъ-
ландырыу эмда туризм 
жаны бла  орунбасары 
Тогъузаланы Лейла бил-
диргеннге кёре, алимлени 
экспедициясы кёп бол-
май башланнганды, кеси 
да Къабарты-Малкъарда, 
Ставрополь крайда эмда 
Дагъыстанда эки-юч жыл-

ны ичинде бардырыллыкъ-
ды. Тинтиулени эсеплерине 
кёре бизде сагъынылгъан 
тийреде ёсген къайын те-
реклени, ачыкъ жерлени, 
къорууланнган агъачланы 
юслеринден талай статья-
ла басмаланырыкъдыла.

Ишлени бир кесеги уа 
комплекс халда тинтиуле-
ча бардырыллыкъды. Сёз 
ючюн, Огъары Малкъарда 
«Уштулуда мырды» деген 
аладан бири бурун заман-
лада чыранла эрип алай 
къуралгъан тийрелени эн-
чиликлерин кёргюзтюрюк-
дю. Анда бардырылгъан 
ишлеге кёре битимлени, 
биология башхалыкъланы 
юслеринден статьяла жа-
зыллыкъдыла.

Шёндю окъуна алимле 

ол жерде алгъын тюбе-
меген битимледен талай 
тюрлюсюн тапхандыла. 
Сёз ючюн, вахта трёхлист-
ная, сабельник болотный, 
пузырчатка малая, къурт-
къумурсхаланы ашагъан, 
кеси да жаланда Къара-
чай-Черкес эмда Шимал 
Осетия республикалада 
тюбеучю аллай битим да. 
Бу кюнледе уа Огъары 
Малкъарны баш жанында 
ирис колхидский деген 
гюл чакъгъанын кёрген-
диле. Айтханларыча, ол 
ары дери жаланда Лескен 
районда эмда Кавказны 
ары жанында тюбеучю 
эди. Тинтиулени ахырында 
алимле Къабарты-Мал-
къарны Къызыл китабына 
энтта да талай битим эмда 

гюл къошаргъа кереклисин 
билдирликдиле.

Лабораторияны келечи-
си, биология илмуланы 
кандидаты Дмитрий Шиль-
ников Уштулуда сагъыныл-
гъан тийреде бурун заман-
ладан бери сакъланнган 
битимле бла гюлле ёсгенин 

айтып, аны къорууларгъа 
кереклисин белгилегенди. 
Аны бла бирге ишлеген, 
лабораторияны гитче илму 
келечиси Дарья Кессель а 
таулада агъачланы огъары 
жанларында ёсген къайын 
терекле юзюлюп тюшген 
къарны эмда тик жерлени 

кёчгенден тыйгъанда уллу 
магъананы тутадыла деп, 
аланы тюрлюлерин, къа-
лай ёсгенлерин теренирек 
тинтиу бла кюрешгенин 
билдиргенди.

УЛБАШЛАНЫ Мурат
хазырлагъанды.

Жай жылыу келгени бла адам-
ла заманларын суу боюнунда, 
кёлледе да ётдюредиле. Алай 
быллай солуу зауукълукъдан 
сора къоркъуу да келтирирге 
боллукъду. Сёз мында ол тийре-
леде электрокюч ызла тартылып 
тургъанда къоркъууну юсюнден 
барады, дейдиле «Каббалкэнер-
года».

Энергетикле билдиргенлери-
ча, бийик вольтлу ток ызлагъа 
жууукъ барыргъа чыртда жа-
рамайды. Сёз ючюн, кючю бир 
киловольтха жетмеген ызланы 
неда энергетика объектлени тё-
гереклеринде къоркъуусузлукъ 
тийрелери эки метр бла чеклене-
ди. Ток 6-10 кВ бола эсе анга – 10, 
35 кВ – 15, 11 кВ эсе уа, жыйырма 
метрден жууукъ барыргъа жара-
майды. Алайлада чыпынлагъа 
ёрлерге, кёлледе чабакъ тутар-
гъа жарамагъанын ангылатхан 
эсгертиу белгиле орнатыладыла. 

Бу затлагъа уллу кёллюлюкню 
ахыры бек осал боллукъду.

Къысхасы, ток ызла неда элек-
трокюч объектле болгъан жер-
леге жууукъ барып ойнаргъа, 
кёлледе жууунургъа, чабакъ 
тутаргъа, ызлагъа абери тагъар-
гъа – жукъ да этерге жарамайды, 
ол бары да къоркъуулуду! Аны 
юсюнден тамата тёлю, сабийле 
да билирге керекдиле.

Энергетикле дагъыда кёк кю-
кюрегенде чабакъ т у таргъа 
жарамагъанын да эсгертедиле. 
Кюнню хали анга тюрленип, 
булутла да жууукъдан жууукъ ке-
лип башласала, чабакъ тутууну 
олсагъат къоюп, кёлден не къа-

дар узакъгъа кетерге керекди. 
Суу токну болмагъанча алай иги 
ётдюреди. Элия кёлге урса, ток 
аны жагъасындан жер бла энтта 
да жюз метр тёгерекге жайы-
лады. Бирледе уа элия суугъа 
угъай, кёлню къатында жерге 
да урургъа болады. Аны ючюн, 
айтылгъаныча, ол тийреден терк 
къутулургъа керекди.

Бу жорукъланы юсюнден бил-
мегенле да болурла; кёргенле-
ригизге, бютюнда сабийлеге 
къаты айтыгъыз, къоркъуу бек 
уллу болгъанын ангылатыгъ-
ыз! Бузукълукъ этилгенни неда 
жарсыулу иш болгъанын эсле-
сегиз, «Россети Шимал Кавказ» 

компанияны 800-220-
0-220 деген сау кюн-
ню ишлеген телефон 
номери бла сёлешип 
билдиригиз.

Сагъынылгъан тий-
релеге кирирге жара-
магъаныны юсюнден 
РФ-ни Правительство-
суну 2009 жылда 24 
февральдан 160 но-
мерли бегими бла тох-
ташдырылгъан жорукъла бар-
дыла. Аланы сансыз этгенлени 
хаталарындан ток бла жалчытыу 
тыйылса, алагъа тазир салыны-
рыкъды. Аны ёлчеми граждан-
лагъа – 5-10, къуллукъчулагъа 

– 10-20, предприятиялагъа бла 
организациялагъа уа – 100-200 
МРОТ тенгли боллукъду. Дагъ-
ыда сюд оноу этсе, ала салгъан 
хатаны багъасы тергелип, аны да 
тёлерге тюшерикди.

Канаткала ачыладыла, 
жорукъла къатыланадыла

Эрттегили гюллени - 
Къызыл китапха 

Гитче эм орталыкъ бизнесге не мадар?

Жай кезиу

Ток ызланы къатларында 
чабакъ тутхан къоркъуулуду 

Чочайланы Ортайны жашы 
Рамазан кеси заманында 

аты айтылгъан киши эди. Ол 
1908 жылда Огъары Малкъар-
да Ышкантыда туугъанды. Аны 
Мухадин, Мурадин, Магомет деп 
къарындашлары, Шамка, Нал-
мас, Майраш деп да эгечлери 
болгъандыла.

Октябрь революциядан сора 
Рамазаннга билим алыр онг 
чыкъгъанды. 1924 жылда Ленин 
атлы окъуу шахарчыкъ ачыл-
гъанда, эл школда тёрт классны 
бошагъан, нени да билирге сюй-
ген, китапладан айырылмагъан 
жашчыкъны ары жибергендиле. 
Андан а, иги окъугъан сабийле-
ни тизмесинде болгъаны ючюн, 
аны усталыкъ алыргъа Ростов-
ха жибергендиле. Анда ишчи 
факультетни (рабфак) юристле 
хазырлагъан бёлюмюнде окъ-
угъанды.

Ол заманлада быллай окъуу 
учреждениялагъа студент-

ле эки-юч жыл жюрюгендиле. 
Ол орта профессионал билим-
ча алай эди. Андан арысында 
бийик билим алыргъа сюйгенле 
университетлеге кирирге эркин 
болгъандыла. Быллай жерде 
окъур ючюн ары кирлик адам-
дан, РСФСР-ни наркомпросуну 
сураууна кёре, энчи кёрюм-
дюле излегендиле: комсомол 
ячейкадан къагъыт, ары дери 
окъугъан жерден иги белгили 
шагъатлыкъ, характеристика… 
Бек башы уа – ары байланы 
сабийлерин алмагъандыла. Ал-
лайла фабрикалада, заводлада 
ишлеп, комсомолгъа кирип, 
аны юсю бла окъуугъа орна-
лыргъа кюрешселе да, тазалау 
кезиуледе аланы рабфакдан 
къыстагъандыла. Аллай сына-
ула уа бола тургъандыла. Анда 
окъугъанлагъа «Къызыл жаш 
тёлю» дегендиле.

Чочайланы Рамазан окъуудан 
1935 жылда къайтханды. 

Андан арысында Къабарты-
Малкъарны прокуратурасын-
да халкъ следователь болуп 
ишлеп башлагъанды. Кёп да 
бармай, билимли, тюз ниетли, 
ариу къылыкъ хунерли жашны 
прокурорну болушлукъчусуну 
къуллугъуна салгъандыла. Ызы 
бла Черек районну прокурору 
этгендиле. Ол заманда аны 
«Ючюнчю класслы юрист» 
деген чыны бар эди. Архивде 
сакъланнган къагъытлагъа 

кёре, 1939 жылда Рамазан Ор-
таевични айырыу комиссияны 
председателини (Улбашланы 
Хусейни) орунбасары этгендиле.

Сюргюннге ол район проку-
ратураны таматасы болуп тур-
гъанлай кетгенди. Аны юйюрю 
– аналары бла эки къызы - Къа-
захстанны Кокчетав областына 
тюшгенди.

Ол ачыулу заман, айхай да, 
аллай къуллукъда ишлеген 
адамгъа бек уллу сынау эди. 
Алай а Рамазан бюгюлмегенди, 
ол къыйын жыллада да тюзлюк 
хорларыгъына ийнанып жа-
шагъанды, ата журтха къайтыр 
кюнню сакълагъанды. Ол анда 
тюрлю-тюрлю орта ишледе 
ишлегенди, юйюрюн жунчут-
мазгъа кюрешгенди.

Малкъар халкъ 1957 жылда 
ата-бабала жерине къайт-

хан биринчи кюнледе окъуна 
Рамазанны республикада про-
куратура органлада ишлерге 
чакъыргъандыла. Ол жыл окъ-
уна аны Москваны къырал уни-
верситетинде юристлени билим-
лерин ёсдюрген биржыллыкъ 
курслагъа жибергендиле. Андан 
къайтхандан арысында солу-
угъа чыкъгъынчы Чочайланы 
Рамазан Къабарты-Малкъарны 
прокуратурасында ишлеп тур-
гъанды.

Ол тюзлюкню сюйген адам 
аллай къыйын, жууаплы ишде 
бетин тазалай сакълагъанын 
аны таныгъанланы кёбюсю 
ёхтемлик бла айтадыла. 1962 
жылны июнь айында Чочай 
улун Къабарты-Малкъарны Баш 
сюдюню председателини орун-
басарына салгъанлары да уллу 
ышаныулукъ эди. Бу бийик къул-
лукъда, ол заманны мардалары 

бла, юч жыл ишлегенди таулу 
киши. Аны бла бирге ол жыл-
лада Рамазан уголовный ишле 
жаны бла коллегияны председа-
тели да болуп тургъанды.

Быллай уллу къуллукълда 
ишлегенлени халлары бек 

тюрленеди. Тюзлюк излеген, 
аманлыкъны букъдурургъа 
кюрешген да келедиле аны 
аллына, тилекчи болуп. Кёп 
тюрлю болум чыгъады, адам-
лыкъны суратхан. Алай а Чочай 
улуну юсюнден ол бу ишде ал-
лай кёлсюзлюк этген эди деп 
киши айталмагъанды. Тюзлю-
гю бла бирге ол менсиниу не 
болгъанын билмеген адамны 
жандауурлугъу, уллу жюреги 
да болгъанларын а эсгередиле. 
Биргесине ишлегенле, узакъ та-
ныгъанла да бирча сый-намыс 
бергендиле анга.

Чочайланы Рамазан бла юй 
адамы Фатимат бирге эки къыз 
ёсдюргендиле. Раиса республи-
када белгили устазды. Ол кёп 
жылланы Нальчик шахарны окъ-
уу юйлеринде ишлеп тургъанды. 
Галина уа солуугъа кетгинчи 
партия органлада къуллукъ 
этгенди. Ала аталары бла ёх-
темленнгендиле, не тюрлю 
болумда да таматаланы ахшы 
ниетлеринде, намысларын тута, 
ахлуларын жерге къаратмай 
жашагъандыла.

Бир жанындан къарасанг, 
ол дуния тюрлене тургъан 

кезиуледе узакъ тау элде ёсген 
жашчыкъ быллай бийиклеге 
жетишгени бизни, аны таны-
магъанланы да, къууандырады. 
Ол ёмюрню адамларына сей-
ирсиниуюнг азаймайды: аллай 
артыкъ онглу болмагъан кезиу-
леде сабийлерине билим алды-
рыргъа сюйген таматаларыбыз, 
баям, келлик кюнюбюзню сагъ-
ышын теренден этгендиле. 

Алдан къарап, бизге Чочайла-
ны  Рамазанча адамла къалай 
керек боллукъларын кёргенди-
ле, билгендиле ала. Ол хунерни 
уа бизни, таулу миллетни, халкъ 
болууубузда къаллай магъана-
сы болгъанын бюгюн сынай-
быз. Быллай ахшыларыбыз, 
ёхтемленирча игилерибиз, би-
лимлилерибиз болгъанда, сора 
аладан юлгю алырча, аланы 
бийиклерине жетерге итинирча 
онгубуз да барды.

 
КЕРТИЛАНЫ Сакинат.

УМУТЛУ САБИЙЛИГИ
Ол Москвада 1924 жылда ту-

угъанды. Атасы Шалва – эбизе, 
анасы Ашхен – эрменли къыз 
Тбилисден Москвагъа Ком-
мунист академияда окъургъа 
баргъанлай, бир юйюрлю бол-
гъандыла.

Окъууну бошагъанлай, ата-
сы Кавказгъа къайтып, анда 
грузин дивизияны комиссары 
болгъанды. Анасы уа Москвада 
партия органлада ишлегенди.

Булатха жети жыл болгъанда, 

ол Тбилисде школгъа жюрюп 
башлагъанды. Ол кезиуде 
Шалва горкомну секретары 
эди. Алай Гюржюню компарти-
ясыны ара комитетини биринчи 
секретары Лаврентий Берия 
бла арасы бузулуп, СССР-ни 
ауур промышленностуну халкъ 
комиссары Серго Орджони-
кидзеден аны башха жерге 
иерин тилегенди.

Алай бла 1932 жылда ол Ниж-
ний Тагилге кёчгенди. Булатны 
анасы да кёчгенди ары. Шалва 
анда горкомну секретарына 
дери ёсгенди. Болсада Берия-
ны узун къолу ары да жетгенди. 
1937 жылда тамата Окуджава-
ны, аны эки къарындашын да 
тутуп, жойгъандыла. Аланы 
эгечлери Ольганы уа, Орёл 
шахарда табып, 1941 жылда 
ёлтюргендиле бериячыла.

Ол заманда анасы бла Булат 
Москвагъа къачхандыла. Алай 
а жыл да озгъунчу Ашхенни, 
анда табып, Сибирьге жибер-
гендиле. Ол анда тогъуз жыл 
туруп къайтханды. Ала Арбатда 
кёп адамлы фатарда бир ото-
уда тургъандыла. Ол орамны 
аты артда бардны отуз алты 
жырына кирликди.

Ыннасы ауушуп, 1940 жылда 
Булат Гюржюге къайтханды. 
Анда школну бошап, заводда 
ишлеп башлагъанды. Аны са-
бийлиги Москваны, Нижний Та-
гилни, Тбилисини араларында 
ётгенди. Ол, кеси эсгергеннге 
кёре, ахлуларындан кёрген 
жылыуну ата-анасындан кёр-
мегенди. Аланы аллай онглары 
да болмагъанды.

 
УЛЛУ АТА 

ЖУРТ УРУШ 
Уруш башланнганда, ол кеси 

баргъанды военкоматха, алай 
онсегиз жыл толгъунчу аны 
фронтха иймегендиле. 1942 
жылны августунда запасдагъы 
миномёт дивизиягъа алгъан-
дыла.Эки айдан а Тау артында 
фронтха жибергендиле.

Ол Донну бешинчи гвар-
диялы кавалерист къазакъ 
корпусунда къуллукъ этгенди. 
Алай, кёп да бармай, Моздок 
къатларында ауур жаралы 
болгъанды. Госпитальдан аны 
Батумиде запасдагъы стрелко-
вый полкга жибергендиле. Ол 
анда радист болуп тургъанды.

«За оборону Кавказа», «За 
победу над Германией» деген 
майдаллагъа да ол заманда 
тийишли болгъанды. Артда, 
1985 жылда уа, аны Ата журт 
урушну 1-чи даражалы ордени 

бла саугъалагъандыла. Уруш 
бошалгъанлай ол Тбилисиге 
къайтханды.

 
ЧЫГЪАРМАЧЫЛЫКЪ 

ТОЛКЪУНУНДА
1950 жылда Тбилиси универ-

ситетни филология факульте-
тин бошагъанда, аны Калуга 
областьха жибергендиле. Булат 
анда Шамордино элде эки жыл 
бла жарым ишлегенди школда 
устаз болуп.

Назмуларын сабийлигинде жа-

зып башлагъанды. Ол заманны 
юсюнден поэт кеси кюлюп хапар 
айтханды. Тбилисиде ата эгечин-
де жашагъанында, анга бла, аны 
баш иесине окъугъанды биринчи 
жазгъанларын. Ала аны бек мах-
тагъандыла эм поэтле китапла 
чыгъарадыла деп салгъандыла 
эсине. Онекижыллыкъ Булат ки-
тап басмагъа барып, китабымы 
чыгъарыгъыз деп тохтагъанды. 
Редактор а, сабийни жюрегин 
къыйнаргъа болмай: «Ким угъай 
дейди… къагъытыбыз жокъду 
ансы», – дегенди.

Ол илхамы жашау узуну аны 
биргесине болгъанды. Биринчи 
назмулары «Боец РККА» газет-
де А. Долженов псевдоним бла 
чыкъгъандыла. Калугада бол-
гъанында – «Молодой ленинец» 
газетде. Биринчи китабы уа, «Ли-
рика» деген аты бла 1956 жылда 
чыкъгъанды. Ол кезиу аны ата-
сына, анасына да реабилитация 
этилген къууанч жылы эди. Аны 
партиягъа да алгъандыла.

1959 жылда Булат Окуджава 
юйюрю бла Москвагъа къайт-
ханды. Алгъа «Молодая гвар-
дия» китап басмада, ызы бла 
«Литературная газетада» поэзия 
бёлюмню таматасы болуп иш-
легенди.

«Будь здоров, школяр» деген 
повести 1961 жылда китап болуп 
дуния жарыгъын кёргенди. Экин-
чи жыл Булатны СССР-ни Жазы-
учуларыны союзуна алгъандыла. 
Ызы бла «Знамя», «Острова» 
«Арбат, мой Арбат», «Стихотворе-
ния», «Зал ожидания» деген на-
зму жыйымдыкълары, «Бедный 
Авросимов», «Похождения Ши-
пова, или Старинный водевиль», 
«Фронт приходит к нам» деген 
повестьлери, «Путешествие ди-
летантов», «Свидание с Бона-
партом», «Фотограф Жора» атлы 
романлары басмаланнгандыла.

 
ЖЫР БЛА КИНО

Биринчи жырын – «Нам в хо-
лодных теплушках не спалось» 
дегенни – ол урушда такъгъан-
ды. Студент заманында уа, экин-
чи курсда, «Эрттегили студент 
жырны» жазгъанды.

Бек белгили жырларын ол Мо-
сквада жазгъанды:«На Тверском 
бульваре», «Песенка о комсо-
мольской богине», «Песенка о 
голубом шарике», «Каждый пи-
шет, как он дышит» эм башхала. 
Аны биринчи бард концерти 1961 
жылда Харьковда болгъанды.

1962 жылда уа Булатны «Цеп-
ная реакция» деген кинода 
ойнаргъа чакъыргъандыла. Ол 
анда гитарада согъуп, «Полноч-

ный троллейбус» деген жырны 
айтханды. Ол иши ариу ызлы 
болгъанды: поэт «Белорусский 
вокзал» деген фильмде «Нам 
нужна одна победа», «Покров-
ские воротада» «Арбатны юсюн-
ден жырчыгъын» айтады.

Аты кенг жайылгъан бардха 
«Соломенная шляпка» и «Женя, 
Женечка и «Катюша», «Ключ 
без права передачи», «Храни 
меня, мой талисман» деген эм 
башха кинолагъа да жаздыр-
гъандыла жырла. Ол музыка 

композицияланы сексенден 
артыкъ киногъа жазгъанды. 
Аланы бир къауумунда ойнагъан 
да этгенди.

 
БЕЛГИЛИЛИК

1967 жылда поэтни Парижге 
чакъырып, анда «Le Chant du 
Monde» студияда жыйырма 
жырын жазгъандыла. Экинчи 
жыл а аны биринчи пластинкасы 
чыкъгъанды. Бардны бир къауум 
жырын польшачыла да айтхан-
дыла. «Песни и стихи о войне», 
«Автор исполняет новые песни» 
деген альбомлары 1976-1980 
жыллада чыкъгъандыла.

Жырчы поэтни назмуларына 
макъам салгъанла да болгъан-
дыла. Композитор Исаак Шварц 
аны «Ваше благородие, госпожа 
Удача», «Кавалергарда век не-
долог…», «Любовь и разлука» 
деген назмуларына белгили 
жырланы жазгъанды.

Булат Окуджава «Автор жырны 
устасы» деп белгили болгъанды. 
Ол заманда аны жырлары хар 
юйде айтылгъандыла. Алагъа 
сюйюп тынгылагъандыла. Ол 
жаны бла устала В. Высоцкий, А. 
Галич, Ю. Визбор башха кёпле да 
аны устазларына санагъандыла. 
Булат Окуджаваны «Возьмёмся 
за руки, друзья…», «Молитва 
Франсуа Вийона» деген жырла-
рын фестивальлада гимн этип 
айтхандыла.

Ол кеси айтхан жырларыны 
саны эки жюзден атлагъанды. 
Алда сагъынылгъанладан сора 
да, ол Халкъла шуёхлугъуну ор-
дени бла Жуковну, Мамырлыкъ-
ны совет фондуну эм юбилей 
майдалла бла саугъаланнганды. 
СССР-ни Къырал саугъасына, 
Югославияны, Италияны, Аме-
риканы, Болгарияны премия-
ларына да тийишли болгъанды. 
«Адабиятда кишилиги ючюн» 
деген саугъаны да алгъанды.

 ЮЙЮР ЖАШАУУ
Быллай адамланы къадарла-

ры ырахатлы болмагъаны бел-
гилиди. Булат Тбилисиде студент 
заманында окъуна биргесине 
окъугъан Галина Смольянинова 
бла юйюр къурагъанды. Ата-ана 
жылыусуз ёсген поэтге къайын 
юйю кёп бергенди. Ол аламат 
адамла студентлени жукъ керек-
ли этмей тургъандыла. Музыка 
жаны бла фахмулу Галина баш 
иесин назмуларына макъам 
тагъаргъа юйретгенди. Калу-
гагъа Шамордино элге да экиси 
да бирге кетгендиле.

Къызчыкълары къагъанакъ-
лай ёлгенде, жаш адамланы 
аралары бузулгъанды. Игорь 
туугъаны да болушмагъанды. 
Ол заманнга ала Москвагъа кёч-
гендиле, жашауларында бир зат 
тюрлендирирге кюрешгендиле. 
Алай бла бир къауум жылны жа-
шагъандыла. Окуджава отуз се-
гиз жылында башха тиширыугъа 
тюбегени айыргъанды аланы.

Ол а, Ольга Арцимович, фи-
зика илму бла кюрешген алим 

эди. Ала къызны ата къарын-
дашыны дачасында солуу ин-
гирде кёрюшгендиле. Экинчи 
кюн тилегенди поэт анга манга 
кел деп. Ала бирге отуз беш 
жыл жашагъандыла. Антон деп 
жаш да ёсдюргендиле. Ол да, 
атасыны ызын алып, музыкант 
болгъанды.

Бардны биринчи юйдегиси 
Галина уа Окуджава экинчи 
юйдегили болгъандан сора 
жыл жашагъанды. «Ол кюйюп 
кетгенди», – дейдиле. Жашын 
кесиме алама дегенде, анасыны 
ахлулары бермегендиле. Игорь 
артда наркотикледен жоюлгъан-
ды. Галинаны кетгени, жашыны 
къадары да аны жюрегине сау 
болмаз жара салгъанларын 
бары да кёрюп тургъандыла.

1997 жылда Парижге баргъан-
лай, жюреги тутуп, Окуджава 
юйдегисини къолунда ауушхан-
ды. Аны Москвада жерге сал-
гъандыла. Бир адамны ёмюрю-
не аз тюйюл эди ол кёрген.

ЭСДЕ ТУТУУ
Аны жырларын сюйгенле бю-

гюн да кёпдюле. Къабырында 
аты къол бла жазылып, гыйы таш 
сюеледи. 2002 жылда Москвада 
ол сюйген Арбатда, анга атап, 
ортасында Окуджава сюелген 
композиция ачхандыла.

Бардны экинчи эсгертмеси 
ёмюрлюк нёгери гитарасы бла 
Бакулева орамдады. Аны аты 
бла почта марка чыкъгъанды. 
Аты астероидге, школгъа, само-
лётха да аталгъанды. Передел-
кинода музейи да барды. 

Булат Окуджаваны аты бла 
жыл сайын «И друзей созову…» 
деп автор жырланы айтханланы 
эришиу фестивальлары бола-
ды. Аллай конкурсла Пермьде, 
Байкалда, Израильде, башха 
жерледе да бардыла.

МУСУКАЛАНЫ Сакинат. 

- Биринчиден, коронавирусну 
кезиуюнде сизде иш тохтагъ-
анмыды?

-Барып тургъанды, алай хар 
багъылыргъа келген адам коро-
навирусу болмагъанына шагъ-
атлыкъ къагъыт эм паспортун  
кеси бла бирге алыргъа керекди.

-Бюгюнлюкде бери болуш-
лукъ излеп ким келеди?

- Алимле, музыкантла, къара 
ишчиле, суратчыла, къуллукъчу-
ла. Къысхасы, кёпле. Бир-бирле 
кеслерине энчи иели клиникала-
да къаратадыла. Стационарда 
бакъдыргъандан сора саусузну 
къагъытлары наркология дис-
пансерге тюшедиле да, аны 
анда эсепге аладыла.   Жар-
сыугъа, кёп организацияла ал-
лайланы ишге алмайдыла, аны 
себепли кёпле жашырынлыкъны 
сакълар ючюн, энчи иели клини-
калагъа барадыла. Бусагъатда 
кюндюзгю стационарыбызда 
да атын-тукъумун билдирмей, 
багъылыргъа онг барды. 

- Бир-бирле, ичгичиликге 
бла наркоманиягъа арталлыда 
багъаргъа жарамагъан сунуп, 
жууукъ адамларын больни-
цагъа элтмейдиле.

-Терс этедиле. Биринчиден, ре-
миссия кезиуде окъуна ичгичиле 
бла наркоманла адам сыфатда 

жашайдыла. Экинчиден, аз 
эселе да, сау болгъанла да бар-
дыла. Бу ауруула адамны психи-
касы бла байламлыдыла, биз а 
жаланда аны санына, чархына 
багъабыз: къанын тазалайбыз, 
дагъыда кюч-къарыу алсын деп 
витамин уколла этебиз. Пси-
хиканы наркотикле бла ичгини 
къапханындан азат этер ючюн, 
бизни багъыуубуздан сора ре-
абилитация иш бардырыргъа 
керекди. Бусагъатда наркоди-
спансерни реабилитация бёлю-
мю да барды. 

- Бёлюмде къаллай онгла 
болгъанларыны юсюнден айт-
сагъыз эди. 

- Районладан келгенлени нар-
кологдан направлениялары бо-
лургъа керекди, алай бир узакъ 
элден жууукълары-тенглери 
саусузну алып келселе, артха 
жиберирге бетим тутмайды. 
Юйюрде ичгичи неда наркоман 
– ол уллу палахды, аллай къый-
ынлыкълары болгъан адам-
лагъа къолумдан келгенича 
болушургъа кюрешеме.Бёлю-
мюбюз бек тарды. Саусузланы 
жууукълары жокълап келселе, 
тап олтурурча отоуубуз жокъду. 
Жаланда саусузла къыйнал-
майдыла тарлыкъдан, бизге да 
бек къыйынды ишлерге, ишчи 

кабинетле да жетмейдиле. 
-  Алгъыннгы саусузланы 

шёндюгюле бла тенглешдир-
генде, не зат айтыргъа бол-
лукъду?

- Бусагъатда саусузла осал 
качестволу ичгиден ууланып, 
бизге бек осал халда тюшедиле. 
Аланы араларында жюреклери 
ауругъанла, гипертоникле, не-
врология аурууладан къыйнал-
гъанла кёпдюле.

Бизни саусузларыбыз бла 
ишлеген бек къыйынды. Андан 
сора да, онгларыбыз кёллендир-
мейдиле.

- Ичгичилени бла наркоманла-
ны жууукъларына-тенглерине 
сиз не зат айтырыкъ эдигиз?

-Умутну бир заманда да юзер-
ге жарамайды. Ёмюрлери ичип, 
наркотиклени хайырланып тур-
гъан адамла окъуна тохтайды-
ла.Аны унутургъа жарамайды, 
не тюрлю багъыу амалны да 
хайырланып кёрюрге керекди.    
Дагъыда бир затны юсюнден 
айтыргъа сюеме. Адам ичгини 
неда наркотиклени хайырланн-
ганлыкъгъа, аны жашауунда 
башха сейирлеге да жер табы-
лады. Ишинми сюеди? Ишини 
юсюнден ушакъла бардырыгъ-
ыз. Искусствогъамы барды 
сейири? Сиз да этигиз саусуз 
бла бирге ол сейирлик дуниягъа 
атлам. Ауругъан этеди деп, жуу-
угъугъузгъа бош адамгъача къа-
рамагъыз. Къолугъуздан келге-
нича болушуп, эталгъаныгъызны 
этсегиз, ким биледи, кюнлени 
биринде багъалы адамыгъыз 
аман къылыгъындан азат болур.

БАЙСЫЛАНЫ Марзият.

Росреестрни Къабарты-Малкъарда 
Управлениясыны башчысы Вита лий 
Дмитриев межевой план деп неге айтыл-
гъанын эмда ол неге керек болгъанын 
ангылатханды.

Межевой план — жер участкалагъа 
жарашдырылгъан документди. «Жерин-
ден тепдирилмеген ырысхыны къырал 
регистрациясыны юсюнден» 218-ФЗ но-
мерли (2015 ж., 13 июль) федерал законну 
онтёртюнчю статьясына тийишлиликде 
бу планнга кёре кадастр эсеп бардыры-
лады эмда регистрация этиледи. Анда 
участканы бирикген къырал реестрге 
(ЕГРН) тюшюрюрча, аны юсюнден битеу 
информация жик жиги бла болургъа ке-
рекди. Ишин тындыргъан кезиуде кадастр 
инженер чеклени толуракъ тохташдырса, 
ол да межевой планнга тюшеди.

Межевой план жер участканы кадастр 
эсепге салыр ючюн изленеди. Дагъыда 
аны энин, узунлугъун тергегенде, че-
клерин белгилегенде да керек болады. 

Кадастр эсепге салынмагъан участок 
бла абери этерге жарамайды: сатаргъа, 
саугъагъа берирге да. Ёлчемин тергеп, 
чеклерин да тохташдырып, эсепге салып 
кадастр номер алгъандан сора уа, не 
сюйсенг да эт.

Участокга иеликни жарашдыргъанда, 
анда орнатылгъан объектлени кадастр 
эсепге салгъанда, жерни юлюшлеге 
бёлгенде, артыгъын неда жетмеген кесе-
клерин къагъытха тюшюргенде, чеклени 
тохташдыргъанда, межевой плансыз иш 
боллукъ тюйюлдю. Участок бла неда анда 
ишленнген объектле бла байламлы сюд 
даулагъа да къаралмайды.

Бу план эки кесекден къуралады: жа-
зылгъаны эмда суратха алыннганы. Экин-
чисинде кадастр пландан неда ЕГРН-ден 
информация, чекле, ичинде жоллары (ал-
лай затлары бар эсе) эмда башха затлары 
кёргюзтюледи. Биринчисинде уа къоншу-
ла бла чеклени юслеринден келишиулюк 
актла, межевой неда геодезия сетьлени 

юслеринден информация басмаланады.
Межевой планны кадастр инженер тын-

дырады. Кеси да жерни иеси бла келишим 
этип алай. Законда айтылгъаннга кёре 
план электрон халда этилсе игиди, алай 
заказчикге ол къагъытда да керек эсе, аны 
юсюнден инженер бла аллындан окъуна 
келиширге керекди.

Кадастр инженерни сайларны аллында 
анда квалификациялы аттестаты эмда 
СРО эркинлиги болгъанын билирге ке-
рекди. Аллай информация Росреестрни 
базасында басмаланады.

УЛБАШЛАНЫ Мурат 
хазырлагъанды.

Къоншу участкаланы иелери бла 
арада чеклени тохташдырыу

Маданият

ТАРЫХ ЖОЛЛАДА 
АЖАШМАГЪАН ФАХМУ

Озгъан ёмюрню бек сейир адамларындан 
бири поэт эм жырчы, композитор Булат 

Окуджавады. Бизни уллу къыралыбызда, 
андан тышында да сюйгендиле аны кеси на-

змуларына такъгъан жырларын.

Ангылатыу

Жылла, адамла, къадарла 

КЪАЧАН ДА – 
ТЮЗЛЮКНЮ ЖАКЪЧЫСЫ 

Къайгъырыулукъ

Осал къылыкъны къояргъа, жангы 
жашау башларгъа  онгла табыладыла

Жарсыугъа, бир-бир ичгичилени, наркоманланы жууукъла-
ры аланы аурууларын букъдуруп турадыла, врачха элтирни 
орунуна. Хау, саусузну ыразылыгъы болмаса, аны хор бла 
больницагъа  элталлыкъ тюйюлсе. Алай ушакъла этгенден сора 
кюнлени биринде ыразы болургъа да болур. КъМР-ни Саулукъ 
сакълау министерствосуну наркодиспансерини тёртюнчю 
бёлюмюнде ичгиден, наркоманиядан, токсикоманиядан ау-
ругъан тиширыулагъа бла акъылбалыкъ болмагъан сабийлеге 
багъадыла. Бёлюмню таматасы нарколог-психиатр Жангораз-
ланы Аминат бла аны  къыйын ишини юсюнден  ушакъ этгенбиз. 

Сюд приставлагъа мени 
бир тюрлю борчум жокъду, 
сиз а мени эсепге алып, аны 
тёлетирге кюрешесиз деп, 
тарыгъыула келе-келе тура-
дыла.  Аллай жангылычла бо-
ла-бола турадыла. Аланы баш 
сылтауларындан бири - бир 
ненча адамны энчи шартлары 
бирча болуп чыкъгъанларын-
дады. Аллай кезиуледе Сюд 
приставланы федерал служ-
басыны Къабарты-Малкъар-
да Управлениясыны кече-кюн 
да ишлеген бу телефон но-
мерине сёлеширге керекди: 
8 (8662 42-59-45). Андан сора 
да, адамны тюз шартларын 
тохташдырыргъа болушхан 
документлени – паспортну ко-
пиясын, СНИЛС-ни бла ИНН-
ни – кёргюзтюрге тийишлиди. 

Исси телефон ызла Рос-
сейни Сюд приставларыны 
федерал службасыны битеу 
жер-жерли органларында 
бардыла, алагъа кюн сайын 
да сёлеширге боллукъду. 
Тийишли документлени ал-
гъандан сора, адамгъа терс 
мадарла этген сюд пристав 
аланы олсагъат кетерликди, 
борчу болмагъан инсанны 
банкда неда кредит орга-
низациялада тургъан ахча-

сындан, иш хакъындан неда 
башха файдаларындан  терс 
алыннган ахча да къайтарыл-
лыкъды.

Аллай жангылычла бол-
мазларына  «Россей Феде-
рацияны бир-бир законода-
тельный актларына тюзети-
уле кийириуню юсюнден» 
2018 жылда 28 декабрьде 
чыгъарылгъан 451-ФЗ но-
мерли Федерал закон себе-
плик этерикди.  Анда борчу 
болгъан адамны ким бол-
гъанына шагъатлыкъ этген 
документлени тизмеси кен-
гертилгенди. Энди СНИЛС-
ге, ИНН-нге, паспортну эмда 
инсанлыкъгъа шагъатлыкъ 
этген башха документни 
сериясына бла номерине, 
водитель удостоверенияны 
сериясына бла номерине, 
автомобиль эсепге алынн-
ганына шагъатлыкъ этген 
къагъытны сериясына бла 
номерине, ОГРН-нге да къа-
раллыкъды. 

Законда борчу болгъан 
адамны инсанлыгъына 
шагъатлыкъ этген шартла-
дан бирин  кёргюзтюуню 
юсюнден болумну кючю 
2021 жылны 1 январына 
дери тохтатылгъанды. 

Полициячыла излеуде болгъан 
эки инсанны ачыкълагъандыла 

Быйыл 10 июльда оператив-излеу жу-
мушланы кезиуюнде РФ-ни МВД-сыны 
«Прохладненский» муниципалитетле ара-
лы бёлюмюню къуллукъчулары федерал 
излеуде болгъан 57-жыллыкъ  эр кишини 
къайда болгъанын тохташдыргъандыла. 
Ол РФ-ни УК-сыны 165-чи статьясыны 
1-чи кесегине бузукълукъ этгенине ише-
клик барды (биреуленни алдап, хыйла-
чылыкъ этип, ырысхысын урлагъаны 
ючюн). Ол следствие органладан бугъуп 
айланнганды. 

Ол кюн дагъыда право низамны сакълау-
чула Нальчикде УМВД-ны уголовный розы-
скыны полициячылары алгъын башы бир 
ненча кере сюдлюк болгъан 32-жыллыкъ 
эр кишини тутхандыла. Ол РФ-ни УК-сыны 
158-чи статьясыны 3-чю кесегине бузукъ-
лукъ этгенине ишеклик барды (уручулукъ). 

182 минг сом къоллу 
болургъа умут этгенди

Полициячыла банкоматдан ахчаны ур-
лагъан тиширыуну ачыкълагъандыла.  Ол 
182 минг сомну урларгъа умут этгенди. 

  Быйыл 3 июльда РФ-ни МВД-сыны 
Нальчикде управлениясына 36-жыллыкъ 
эр киши банкладан биринде терминалны 
болушлугъу бла картасына 182 минг сомну 
салгъанын билдиргенди, алай ахча счётуна 
келмей къалгъанына тарыкъгъанды. 

 Тинтиулени кезиуюнде, ол санда ви-
деокамерада жазылгъаннга къарап, 
полициячыла эр киши ахчаны картагъа 
ётдюрген кезиуде операцияны ахырына 
дери бардырмай, кетип къалгъанын тох-
ташдыргъандыла. Аны себепли аппарат 
ахчаны артха къайтаргъанды. Ол кезиуде 
терминалны къатында тургъан тиширыу 
ахчаны алып, алайдан къутулгъанды. 

Тишырыу  тохташдырылгъанды. Ол этген 
аманлыгъына женгдиргенди. 

Амманы алдап, 600 минг 
сомун алгъандыла

Право низамны сакълаучула пенсиячыны 
алдап, ахчасын урлагъан аманлыкъчыны 
тутхандыла. Ол 72-жыллыкъ тиширыуну  
осал дарманла берилгенлери ючюн ком-
пенсациягъа тийишлисе деп алдагъанды. 

 Быйыл мартда Урван районда ОМВД-
гъа Нарткъаладан 72-жыллыкъ тиширыу 
тарыкъгъанды. Аны билдиргенине кёре, 

эки жыл мындан алгъа ол Интернетде 
дарманла сатып алгъанды. Бу кюнледе уа 
анга телефонуна бир белгисиз адам сё-
лешгенди. Ол фирманы ишчиси болгъанын 
айтып, ол кезиуде алгъан дарманла осал 
болгъанларын билдиргенди. Аны ючюн а 
тиширыу къоратхан ахчаны бир кесеги арт-
ха къайтарылыргъа кереклисин айтханды. 

Алай компенсацияны алыр ючюн а 
страховканы хазырларгъа, 609 725 сомну 
берирге керекди, ызы бла уа 1,2 миллион 
сом тёленирикди, деп алдагъанды сёлеш-
ген. Амма танымагъан адамны сёзлерине 
ийнанып, ахчаны жибергенди. Андан сора 
эки-юч кюнню ичинде анга   банкны келечи-
лери ахчаны келтирликдиле деп, сёлешип 
тургъандыла. 

Алай бир адам да келмегенден сора ти-
ширыу аны алдагъанларын ангылап, право 
низамны сакълаучулагъа тарыкъгъанды.   
Тийишли излеу жумушла толтуруп, Урван 
районну полициячылары бу аманлыкъгъа 
жууукъ тыш къыралладан бирини  алгъын 
да бир ненча кере сюдню оноуу бла жуу-
апха тартылгъан инсаны къатышханын тох-
ташдыргъандыла. Ол бу кезиуде Россейде 
эди. 2 июльда полициячыла аны Москвада 
тутхандыла. 

Анга РФ-ни УК-сыны 159-чу статьясыны 
3-чю кесегине (хыйлачылыкъ) кёре матери-
алла ачылгъандыла. Право низамны сакъ-
лаучула аны быллай башха аманлыкълагъа 
къатышханын бла къалгъанын сюзедиле. 

 Кёлкъалдысы эсине тюшгенди
 Быйыл февральда  танышла Нальчикни 

тийресинде агъачда аракъы иче болгъан-
дыла. Аны кезиуюнде эр кишиледен бири 
нёгери  бла алгъаракълада сёз болгъанын 
эсине тюшюрюп, аны ёлтюрюр акъылгъа 
келеди. Ол бичакъны алып, аны къары-
нына ургъанды. Алай башхала бичакъны 
сыйырып, бузукъчуну мурдар  умутун ахы-
рына жетдирирге къоймагъандыла. Ала 
жаралыны саулукъ сакълау учреждениягъа 
заманында жетдиргенлерини хайырындан 
эр киши сау къалгъанды. 

РФ-ни Следствие комитетини КъМР-де 
следствие управлениясыны келечилери 
бу шартла бла байламлы Россейни УК-
сыны 105-чи статьясыны 1-чи кесегине 
эмда 30-чу статьясыны 3-чю кесегине кёре 
терслеу материалла ачхандыла эмда тин-
тип бошагъандыла.   Материалла сюдню 
къараууна берилгендиле. 

ТОКЪЛАНЫ Фатима хазырлагъанды. 

КъМР-ни прокуроруну 
биринчи орунбасары Юрий 
Лаврешин къауум адам 
алгъадан келишип, ин-
саннга чабыуул этгенле-
ри, анга зорлукъ сынатып  
ёлтюргенлери, сауутланы 
хайырланып, аны тонагъ-
анлары бла байламлы 
ачылгъан уголовный ишни 
къабыл кёргенди. С. эм Ш. 
Россейни УК-сыны 105-чи 

статьясыны 2-чи кесегини 
«ж, з» пунктларына эмда 
162-чи статьясыны 4-чю 
кесегини «в» пунктуна кёре 
терсленедиле. 

Следствие тохташдыр-
гъаныча, ала бир бирлери 
бла келишип, Терек шахар-
да башха инсаннга бичакъ 
бла жарала салгъандыла. 
Ызы бла ала аны ахчасын, 
телефонун эм ВАЗ-21110 

машинасын урлагъанды-
ла. 

Материалла сюдню къа-
раууна берилгендиле. Бел-
гиленнген статьягъа кёре 
терсленнгенни эркинлиги  
20 жылгъа сыйырылыргъа, 
неда сюд аны жашаууну  
ахырына дери тутаргъа 
деген оноуну чыгъарыргъа 
боллукъду. 

 Элбрус районда полици-
ячыланы транспортларына 
къарау болгъанды. Анга 
УМВД-да жамауат советни 
келечиси Хаджиланы Жа-
мал да къатышханды. 

РФ-ни МВД-сыны Эл-
брус районда бёлюмюнде 
транспортну болумуна къа-
ралгъанды.  Аны бёлюмню 
башчысы полицияны пол-
ковниги Герийланы Мухтар  
эм бёлюмню тыл отделини 
таматасы Жашууланы Хы-
зыр бардыргъандыла. 

Къарау санитар-эпиде-
миология жорукъла тол-
турулуп къуралгъанды. 
Бёлюмню оноучулары 
транспортну болумун, тыш 
сыфатын, техника халын, 

къуллукъ этиуде хайырла-
ныуну жорукълары къалай 
сакъланнганларын тинт-
гендиле. Аны кезиуюнде 
кемчиликле, бузукълукъ-

ла ачыкъланмагъандыла. 
Ызы бла бёлюмню полици-
ячылары ишчи борчларын 
толтуруугъа киришгендиле. 

Нодуляр, башхача айтханда, узелковый 
дерматит, бек къыйын мал ауруугъа сана-
лады. Россельхознадзорну КъМР-де эмда 
Шимал Осетия-Аланияда Управлениясыны 
специалистлери айтханнга кёре, бу инфек-
ция терк жайылгъанладан бириди, кеси да 
малчылыкъгъа уллу заран салады. 

Бир жаны бла, анга жукъгъан тууарланы 
он проценти  къырылыргъа боллукъду. 
Алай ауруу уллу къоранчла келтиргени бла 
да белгилиди: малланы сютлери азаяды, 
ала арыкъ боладыла, ийнекле тёлю келти-
ралмай башлайдыла… 

Нодуляр дерматит бизни къыралда был-
тыр эмда буруннгу жыл бир талай регион-
лада табылгъанды. Специалистле билдир-
генлерича, аурууну биринчи белгилери 3-30 
кюнню ичинде ачыкъланып тебирейдиле, 
асламысында уа бир ыйыкъны неда он 
кюнню ичинде эсленедиле. Къарыусуз 
малланы ол онгларын бек алады. Аланы 
къалтырауукъ алады, къыйын солуйдула, 
ичлери ётеди, терилери чапырады, юсле-
ринде саргъылдым къотурла чыгъадыла, 
ызы бла ала ирин этип башлайдыла. Был-
лай малланы кёзлеринде да жарала чыгъ-
адыла, ауузларындан бла бурунларындан 
а шыты келеди.

Айтханыбызча, бу ауруу бек къоркъуулуду, 
алай, насыпха, бюгюнлюкде аны къутхарыр 

амалла да бардыла. Ырахын малланы энчи 
препаратла бла багъадыла, саулукълуланы 
уа дерматитге чыдамлы болурча этедиле. 

Быллай заранлы затха тюбемез ючюн, 
бек биринчиден, профилактика амаллагъа 
уллу кёллю болмазгъа тийишлиди. Ол сан-
да маллагъа кезиуден кезиуге тынгылы 
къараргъа, халлерин тинтирге, ишекликге 
тюшгенлени башхаладан энчи (каран-
тинде) тутаргъа, къоркъуулу регионладан 
тууарла неда малчылыкъ продукция сатып 
алмазгъа, аурууну жайгъан затлагъа къа-
жау ишни да дайым бардырып турургъа 
керекди.

Дарман салыу да къыйматлы амалгъа 
саналады. Аны юч айлыкъларындан салып 
тебирейдиле, кесин да - хар жыл сайын 
къайтарып биришер кере. Ол сюрюуню но-
дуляр дерматитден ышаннгылы сакълайды, 
дейдиле специалистле.

Малда бу аурууну белгилери эсленип те-
биреселе неда тууарла сунмай тургъанлай 
къырылып башласала, аны юсюнден реги-
онну ветеринария службасына эмда Рос-
сельхознадзорну КъМР-де Управлениясына 
8(8662) 77-82-49, 8(8662) 77-81-49 телефон 
номерле бла сёлешип билдирирге керекди.

УЛБАШЛАНЫ Мурат хазырлагъанды.

Къабарты-Малкъарны 
Табийгъат байлыкъла эмда 
экология министерствосу-
ну 2020 жылда 10 июль-
да чыгъарылгъан 210/ОД 
номерли буйругъуна тий-
ишлиликде республиканы 
тийресинде уугъа жюрюрча 
кезиу башланады:

- къанатлылагъа 8 август-
дан 31 декабрьге дери;

- тюклю жаныуарлагъа 
15 сентябрьден келир жыл 
28 февральгъа дери;

- къоянлагъа 15 октябрь-
ден келир жыл 31 январь-
гъа дери;

- жугъутурлагъа 1 август-
дан 30 ноябрьге дери;

- къабанлагъа 1 октябрь-
ден 31 декабрьге дери.

Уугъа чыгъардан алгъа 
къолугъузда быллай до-
кументле болургъа керек-
диле:

- уучуну билети;
- жаныуарланы неда къа-

натлыланы атаргъа эркин-
лик;

- ушкокну юйде тутаргъа 
эмда кесигиз бла жюрю-
тюрге эркинлик.

 Уучулукъ бла кюреширге 
эркинлик берген къагъытны 

министерствону Уучулукъ 
жаны бла департаментинде 
алыргъа боллукъду. Аны 
адреси: Нальчик шахар, 
Балкарская орам, 102. Те-
лефон номери: 8(8662)74-
04-71.

Бу кезиу бошалгъанын-
дан сора, ол документни 
департаментге къайтарыр-
гъа керекди. Ол жумуш-
ну жыйырма кюнден кеч 
къалмай тамамларгъа бор-
члусуз. Ууда болгъаныгъ-
ызда, тохташдырылгъан 
жорукъладан чыкъмагъыз. 
Аланы толу тизмеси РФ-ни 

Табийгъат байлыкъла эмда 
экология министерствосуну 
2010 жылда 16 ноябрьде 

чыгъарылгъан 512-чи но-
мерли буйругъу бла тох-
ташдырылгъанды.

Кемчиликле табылмагъандыла 

ПРОКУРАТУРА

Жазадан къутулалмагъандыла

АДАМ ЭМ ЗАКОН

Билдириу

Уугъа чыгъар кезиуде

 Россейде льгота 
дарманлагъа тийишли 
болгъанланы федерал 
тизмеси къураллыкъ-
ды. Ол а саусузланы 
льготалы дарманла бла 
заманында эм чырма-
усуз жалчытыргъа онг 
берликди, деп акъыл 
этедиле законну автор-
лары. 

РФ-ни Къырал Думасы-
ны депутатлары  хакъсыз 
дарманла алыргъа эркин-
ликлери болгъанланы фе-
дерал тизмесин къурауну 
юсюнден законну ючюнчю 
эм ахыргъы окъулууда къа-
был кёргендиле. «Быйыл 
1 сентябрьде къыралда 

дарманланы, медицина 
затланы, саулукъгъа жа-
раулу аш-сууну алыргъа 

эркинликлери болгъан-
ланы федерал тизмеси 
жарашдырыллыкъды, -

дегенди Думаны башчысы 
Вячеслав Володин. – Элек-
трон амалны хайырындан 
инсанла дарманла бла 
къалай жалчытылыннган-
ларын дайым да тинтип ту-
рургъа онг боллукъду. Аны 
бла бирге уа льгота дар-
манла керек болгъанланы 
тизмеси къалай тюрленн-
генин алгъадан билирге да 
къолдан келликди».

Законда белгиленнгени-
ча, жашаугъа артыкъда 
магъаналы дарманланы 
тизмеси жылгъа бек аздан 
бир кере жангыдан сюзюл-
люкдю.  

 Алай бла дарманла бла 
жалчытыуну жангы си-

стемасы бек алгъа сау-
сузланы излемлерин эм 
эркинликлерин сакъла-
рыкъды. «Бу башламчы-
лыкъ къыйын ауруулары 
болгъанланы жашауларын 
женгиллетиуге бурулупду.  
Бу законну социал магъа-
насын эсге алсакъ, Прави-
тельство  ол кючюне кир-
ген кезиуде (2021 жылда 1 
январьда) битеу тийишли 
мадарла толтурулуп, под-
закон актла къабыл кёрюр-
ге керекди»,-деп къошхан-
ды Думаны спикери.

ТИКАЛАНЫ Фатима 
хазырлагъанды. 

Учуз дарманла бла заманында эм чырмаусуз жалчытырча 

Ыйых кюн тюшде, беш минутдан бир 
бола, Россейни МЧС-ни регионда Баш 
управлениясына Шалушкада Дзагов атлы 
орамда энчи иели юйге от тюшгенини 
юсюнден айтып сёлешгендиле, деп билди-
редиле ведомствону пресс-службасындан.

Ары олсагъат  3 от ёчюлтюучю маши-
нада 15 къутхарыучу атланнгандыла. Ала 
жетерге от ёчюлтюлген эди. Юч тиширыу 
къыйыныракъ эм женгил халда кюйгенлери 

бла республиканы клиника больницасына 
жетдирилгендиле. Ачыкъланнганыча, от газ 
баллонну хайырланнганда къабыннганды, 
тинтиуле бардырыладыла.

Бу иш бла байламлы МЧС-ни Баш управ-
лениясы газ оборудование бла ишлегенде 
от тюшюуге къоркъуусузлукъну жорукъла-
рына уллу кёллюлюк этмезге чакъырады.

КУЛЬЧАЛАНЫ Зульфия хазырлагъанды.

Ставропольда «Машук-2020» 
Шимал Кавказ жаш тёлю онлайн-
форумну дирекциясыны кенгеши 
къуралгъанды.  Тюбешиуде онлайн-
майданны техника жалчытылыуун, 
цифровизациягъа жораланнган  
тёртюнчю офлайн-сменада Ро-
спотребнадзорну эсгертиулерине 
тийишлиликде къоркъуусузлукъ 
амалланы сюзгендиле.

IT-ызны таматасы Артём Мар-
шалкин «Машукну» ётдюрюрча 
онлайн-майданны хазырлыгъын 
билдиргенди, форум къураллыкъ 
Microsoft 365 платформаны да 
ишге хазырлыгъын, ол дирекция 
сакълагъан ауурлукъдан эсе кёпге 
чыдамлыракъ боллугъун белгиле-
генди.

Жыйылыугъа къатышханла ма-
шукчуланы ачылыу эм жабылыу 

къууанчлада сакълагъан тюрлю-
тюрлю тиричиликни, флешмобла-
ны, регион эм округ властьланы 
келечилерини къошулууларыны 
юслеринден айтхандыла. Маданият 
программаны оноучусу Александр 
Войсковой хапарлагъаннга кёре, 
къатышханланы социал сетьледе 
онлайн-трансляцияла сакълай-
дыла, жабылыуну байрамында уа 
VR-форматда белгили музыкант 
къауумну майданда болгъан халгъа 
ушашдырылгъан концерти барды-
рыллыкъды.

Кенгешни ахырында форумну 
башчысы Владимир Кайванов, 
жыйылгъанлагъа  жетишимли 
ишлегенлери ючюн ыразылыгъын 
билдирип, «Машукда» къуралгъан 
борчла бла башламчылыкъла округ-
ну айныууна себеплик этериклерине 

ышаннганын чертгенди. Форумну 
оноучулары уа жаш адамлагъа анга 
керекли къолайлыкъны бёлюрге 
хазырдыла. 

Эсигизге салайыкъ, «Машук-2020» 
онбиринчи Шимал-Кавказ жаш 
тёлю онлайн-форум 10 августдан 
26 августха дери бардырыллыкъды. 

Проектге къошулургъа сюйген онсе-
гизден отуз жылгъа дери жаш адам-
ла «Россейни жаш тёлюсю» АИС-де 
заявка бераллыкъдыла. Форумгъа 
къатышырыкъланы регистрациясы 
15 июльгъа дери боллукъду.

Бизни корр.

Форумну онлайн-майданы, 
платформасы да хазырдыла

ЛЬГОТАЛА

Болум

ЭСГЕРТИУ

Жангылычланы кетерир ючюн
Сюд приставла


